
Openbaring 12 Reeks (2018) 

001 (Die Rolspelers) 04-02-2018 

Wanneer mens Openbaring lees, dan slaan ‘n mens van self toe. Mens lees van diere, 
horings, krone… en verstaan daar niks van nie. 

Tog het VADER die boek Openbaring nie vir ons gegee sonder ‘n doel nie. 

Die vier evangelies is Yahshua se woorde wat opgeskryf is, toe sterf Hy en staan op ná 
drie dae en gaan sit aan die regterhand van VADER in die hemele. 

Yahshua het toe egter weer teruggekom na die eiland Patmos en daar gee Hy weer Sy 
woorde aan Johannes, met die boek Openbaring. 

Hierdie reeks gaan begin by Openbaring twaalf. As ons dit lees en dit gaan vir ons oop 
(Openbaring),  gaan ons die wêreld verstaan waarin ons leef. Die oomblik as jy “sién”, 
maak alles sin en die Duiwel kan jou nie meer bang maak met die toekoms,  óf die hede 
nie.   

Die groot ding wat ons sien, is dat die Satan ‘n magtige Ryk opgewerk het in die tyd wat 
ons leef. Die enigste manier wat ons geskans is teen daardie Ryk, is binne in die 
gemeente. 

Daar is twee wêrelde. Die een wêreld is enorm groot, dit is die wêreld wat ons ken. Die 
ander wêreld is die gemeente. 

Wat verbysterend is, is om te sien watter groot mag die Satan opgerig het, ten doel teen 
vyandskap van die gemeente. Dit wat hy opgerig het, lýk soos ‘n gemeente. 

Ons gaan nou baie versigtig in hierdie wêreld van Openbaring instap en kyk wat daar 
staan en kyk wat ons daarin kan sien. Ons gaan kyk na elke aspek van hierdie wêreld, 
sodat wanneer jy in hierdie wêreld rondloop, jy presies kan weet wat jy sien. Jy sal dit 
elke keer kan terugtrek, na waar dit in Openbaring staan. 

Jou vrees gaan verdwyn, want jy wéét wat die uiteinde gaan wees, want Yahshua het dit 
met Sy eie mond aan Johannes geopenbaar, vir ons… 

Kom ons kyk net eers wie al die karakter is, wat ‘n rol in Openbaring speel: 

• Die vrou 

• Die draak 

• Die Kind 

• GOD 

• Die eerste dier – die dier uit die aarde 



• Die tweede dier – die dier uit die see 

• Die hoer 

• Die valse profeet 

Génesis 3:15  En Ek sal vyandskap stel tussen jou en die vrou, en tussen jou saad en haar saad. 
Hy sal jou die kop vermorsel, en jy sal hom in die hakskeen byt.  

Eségiël 28:11  Verder het die woord van die HERE tot my gekom en gesê: 12  Mensekind, hef ‘n 
klaaglied aan oor die koning van Tirus, en sê vir hom: So spreek die Here HERE: Jy was die 
seëlring van eweredigheid, vol wysheid en volmaak in skoonheid. 13  Jy was in Eden, die tuin 
van God; allerhande edelgesteentes was jou bedekking: karneool, topaas en jaspis, chrisoliet, 
oniks, sardoniks, saffier, karbonkel en smarag; en van goud was die werk van jou kassies en 
groewe aan jou; op die dag toe jy geskape is, is hulle berei. 14  Jy was ‘n gérub met 
uitgespreide vlerke wat beskut, en Ek het jou gestel op ‘n heilige berg; ‘n god was jy; jy het 
gewandel tussen vurige gesteentes. 15  Jy was volkome in jou weë van die dag af dat jy 
geskape is, totdat daar ongeregtigheid in jou gevind is. 16  Weens die grootheid van jou 
koophandel het hulle jou binneste met geweld gevul, en jy het gesondig; daarom het Ek jou 
as onheilige van die godeberg afgedrywe, en Ek het jou tussen die vurige gesteentes uit 
vernietig, o gérub wat beskut! 17  Hoogmoedig het jou hart geword oor jou skoonheid; jy het 
jou wysheid verderwe weens jou glans. Ek het jou op die grond gewerp, Ek het jou oorgegee 
voor die aangesig van konings, dat hulle op jou neer kan sien. 18  Weens die menigte van jou 
ongeregtighede, deur die onreg van jou koophandel, het jy jou heiligdomme ontheilig; 
daarom het Ek ‘n vuur uit jou binneste laat uitgaan; dit het jou verteer, en Ek het jou tot as 
gemaak op die aarde voor die oë van almal wat jou gesien het. 19  Al jou bekendes onder die 
volke is ontsteld oor jou; jy het ‘n verskrikking geword en sal daar nie meer wees tot in 
ewigheid nie.  

Openbaring 12:1  En ‘n groot teken het in die hemel verskyn: ‘n vrou wat met die son bekleed 
was, en die maan was onder haar voete, en op haar hoof ‘n kroon van twaalf sterre; 2  en sy 
was swanger en het uitgeroep in haar weë en barensnood. 3  En ‘n ander teken het in die 
hemel verskyn, en daar was ‘n groot vuurrooi draak met sewe koppe en tien horings, en op sy 
koppe sewe krone; 4  en sy stert het die derde van die sterre van die hemel meegesleep en 
hulle op die aarde gegooi. En die draak het gestaan voor die vrou wat op die punt was om te 
baar, sodat hy haar kind sou verslind sodra sy gebaar het. 5  En sy het ‘n manlike kind gebaar, 
wat al die nasies met ‘n ystersepter sou regeer; en haar kind is weggeruk na God en sy troon.  



 

Openbaring 12:6  En die vrou het na die woestyn gevlug waar sy ‘n plek het wat deur God 
gereed gemaak is, dat hulle haar daar sou onderhou duisend twee honderd en sestig dae 
lank. 7  En daar het oorlog in die hemel gekom: Mígael en sy engele het oorlog gevoer teen die 
draak, en die draak en sy engele het oorlog gevoer; 8  en hulle kon nie oorwin nie, en hulle 
plek was in die hemel nie meer te vinde nie. 9  En die groot draak is neergewerp, die ou slang 
wat genoem word duiwel en Satan, wat die hele wêreld verlei, hy is neergewerp op die aarde, 
en sy engele is saam met hom neergewerp.  

Openbaring 12:12  Daarom, wees verheug, o hemele en die wat daarin woon; wee die 
bewoners van die aarde en die see, want die duiwel het na julle neergedaal met groot woede, 
omdat hy weet dat hy min tyd het. 13  En toe die draak sien dat hy neergewerp is op die 
aarde, het hy die vrou vervolg wat die seuntjie gebaar het; 14  maar die twee vlerke van die 
groot arend is aan die vrou gegee, sodat sy na die woestyn, na haar plek, kon vlieg, waar sy 
uit die gesig van die slang onderhou word, ‘n tyd en tye en ‘n halwe tyd.  

Openbaring 12:17  En die draak was vertoornd op die vrou, en hy het weggegaan om oorlog te 
voer teen haar ander nakomelinge wat die gebooie van God bewaar en die getuienis van 
Jesus Christus hou.  

Openbaring 13:1  En ek het ‘n dier uit die see sien opkom met sewe koppe en tien horings, en 
op sy horings tien krone en op sy koppe ‘n naam van godslastering. 2  En die dier wat ek 
gesien het, was soos ‘n luiperd, en sy pote soos dié van ‘n beer, en sy bek soos die bek van ‘n 
leeu; en die draak het hom sy krag gegee en sy troon en groot mag.  

              

 

 

   DRAAK:                              EERSTE DIER: 

Koppe:          7                                              7 

Horings:       10                                            10 

Krone:           7                                             10 



Daniël 7:3  en vier groot diere het uit die see opgeklim, die een verskillend van die 
ander. 4  Die eerste was soos ‘n leeu, en hy het vlerke van ‘n arend gehad; ek het bly kyk 
totdat sy vlerke uitgeruk is en dit van die grond af opgehef en soos ‘n mens op twee voete 
neergesit is en daaraan ‘n mensehart gegee is. 5  En kyk, ‘n ander dier, ‘n tweede, het gelyk 
soos ‘n beer, en is aan die een kant opgerig; en drie ribbes was in sy bek tussen sy tande; en 
só het hulle vir hom gesê: Staan op, eet baie vleis. 6  Daarna het ek gesien, en kyk, daar was ‘n 
ander een soos ‘n luiperd, en dit het vier vlerke van ‘n voël op sy rug gehad; ook het die dier 
vier koppe gehad, en aan hom is heerskappy gegee. 7  Daarna het ek in die naggesigte gesien, 
en kyk, daar was ‘n vierde dier, vreeslik en skrikwekkend en baie sterk, en dit het groot 
ystertande gehad; dit het verslind en vermorsel en die oorskot met sy pote vertrap; en dit 
was verskillend van al die diere wat voor hom gewees het, en dit het tien horings gehad.  

Daniël 7:17  Hierdie groot diere wat vier is—vier konings sal uit die aarde opstaan;  

Daniël 2:44  Maar in die dae van dié konings sal die God van die hemel ‘n koninkryk verwek 
wat in ewigheid nie vernietig sal word nie, en die heerskappy daarvan sal aan geen ander volk 
oorgelaat word nie; dit sal al daardie koninkryke verbrysel en daar ‘n einde aan maak, maar 
self sal dit vir ewig bestaan— 45  net soos u gesien het dat sonder toedoen van mensehande 
‘n klip van die berg af losgeraak het wat die yster, die koper, die klei, die silwer en die goud 
verbrysel het. Die grote God het aan die koning bekend gemaak wat hierna sal gebeur; en die 
droom is waar en sy uitlegging betroubaar.  

Daniël 7:9  Ek het bly kyk totdat trone reggesit is en ‘n Oue van dae gaan sit het; sy kleed was 
wit soos sneeu en die hare van sy hoof soos skoon wol; sy troon was vuurvlamme, die wiele 
daarvan ‘n brandende vuur;  

Openbaring 13:3  En ek het een van sy koppe gesien net of dit dodelik gewond was, en sy 
dodelike wond is genees. En die hele wêreld het verwonderd agter die dier aan gegaan. 4  En 
hulle het die draak aanbid wat die dier mag gegee het, en die dier aanbid en gesê: Wie is aan 
die dier gelyk? Wie kan teen hom oorlog voer? 5  En ‘n mond is aan hom gegee wat groot 
woorde en godslasteringe uitspreek, en aan hom is mag gegee om dit twee en veertig 
maande lank te doen. 6  En hy het sy mond oopgemaak om te laster teen God, om sy Naam en 
sy tabernakel en die wat in die hemel woon, te laster. 7  Dit is ook aan hom gegee om oorlog 
te voer teen die heiliges en hulle te oorwin, en aan hom is mag gegee oor elke stam en taal en 
nasie. 8  En al die bewoners van die aarde sal hom aanbid, almal wie se name nie van die 
grondlegging van die wêreld af in die boek van die lewe van die Lam wat geslag is, geskrywe is 
nie.  

**************************** 

